
Nýtt Íslandsmet í utanlandsferðum 

Fyrstu 8 mánuði ársins fóru Íslendingar í 351 

þúsund utanlandsferðir. Þetta er metfjöldi á þessu 

tímabili en fyrra met var frá árinu 2007, þá voru 

utanlandsferðir Íslendinga 322 þúsund.  

Hafa aukist  um 20% frá því í fyrra 

Utanlandsferðir Íslendinga námu 293 þúsund á 

sama tímabili í fyrra og hafa því aukist um 20% milli 

ára. Þá aukningu má rekja að miklu leyti til mikillar 

aukningar í utanlandsferðum í júní síðastliðnum og 

skýrist það væntanlega að miklu leyti af þátttöku 

knattspyrnulandsliðsins í lokamóti EM, en margir 

Íslendingar fóru a.m.k. á einn leik með liðinu. Á 

fyrstu 8 mánuðum ársins voru utanlandsferðirnar 

58 þúsund fleiri en á sama tíma í fyrra en bara nú í 

júní voru ferðirnar rúmlega 19 þúsund fleiri en í 

fyrra. Aukningin í júní einum nemur því um 

þriðjungi af heildaraukningu milli ára. Hlutfallslega 

jókst fjöldi utanlandsferða um 40% í júní en horft 

framhjá honum hefur aukningin á 12 mánaða 

grundvelli verið á bilinu 8,4% til 24% í einstökum 

mánuðum ársins. Fyrir utan júní var aukningin á 

bilinu 23-24% í febrúar, mars og júlí. Minnst var 

aukningin í janúar og apríl á bilinu 8-10%.  

Kaupmáttur Íslendinga erlendis hefur aukist mikið 

Gengi krónunnar ásamt launaþróun hafa sögulega 

séð verið stór áhrifaþáttur í breytingum á 

utanlandsferðum Íslendinga yfir tíma. Þessi áhrif 

komu einna skýrast fram á árunum 2007-2009 en á 

því tímabili fór gengisvísitalan úr 118 stigum í 223 

stig. Utanlandsferðum Íslendinga fækkaði á sama 

tímabili úr 470 þúsund niður í 254 þúsund. 

Síðan þá hefur gengi krónunnar verið að styrkjast 

ásamt því að laun hafa hækkað vel umfram 

launaþróun í flestum viðskiptalöndum okkar. 

Kaupmáttur Íslendinga á erlendri grundu hefur því 

vaxið vegna beggja þessara þátta. Með því að 

margfalda þessa þætti saman og taka jafnframt tillit 

til verðlagsþróunar í evrulöndum má fá góðan 

mælikvarða á breytingar í kaupmætti Íslendinga 

erlendis. Kaupmáttur Íslendinga erlendis hefur 

aukist um 78% milli áranna 2009 og 20161 en á 

þessu tímabili hefur utanlandsferðum Íslendinga 

fjölgað um 104%. Aukning kaupmáttar frá því í fyrra 

nemur 16,8% sem er mesta aukning kaupmáttar frá 

því árið 2005. Þessi mikli vöxtur milli ára skýrist af 

bæði verulegum launahækkunum hér á landi frá því 

fyrra auk styrkingar krónunnar en fyrri þátturinn 

vegur þó meira. Þannig voru nafnlaun að meðaltali 

10,2% hærri á fyrstu 8 mánuðum ársins miðað við 

allt árið í fyrra. Gengi krónunnar var hins vegar 

7,8% sterkara.  

Meðalneysla á ferðalang 277 þúsund á þessu ári  

Þessi aukni kaupmáttur hefur ekki bara haft í för 

með sér fleiri utanlandsferðir heldur hefur neysla 

landans einnig tekið nokkrum breytingum. Á fyrri 

hluta ársins voru útgjöld Íslendinga til ferðalaga 

erlendis tæpir 70 ma.kr. reiknað á meðalgengi 

annars ársfjórðungs. Til samanburðar námu 

útgjöldin 53,5 ma.kr. á sama tímabili í fyrra reiknað 

á föstu gengi. Aukningin nemur 30% milli ára. Á 

fyrsta ársfjórðungi jukust heildarútgjöldin um 

33,3% borið saman við sama tímabil í fyrra en 

vöxturinn var ívið minni á öðrum fjórðungi eða 

28%. Þessi vöxtur felur í sér að meðalneysla hvers 

íslensks ferðamanns hefur aukist nokkuð milli ára. 

Þannig var meðalneyslan 7,7% meiri að magni til á 

fyrri árshelmingi en á sama tímabili í fyrra. Á fyrri 

árshelmingi námu útgjöld til ferðalaga um 277 

þúsund krónum á mann. 

Lækkandi flugfargjöld styðja aukin ferðalög 

Það er ekki bara breytingar í kaupmætti sem hafa 

áhrif á ferðalög Íslendinga heldur gera þættir eins og 

verð á flugi það líka. Flugfargjöld  hafa lækkað 

töluvert á síðustu tveimur árum sem skýrist m.a. af 

lækkun eldsneytisverðs. Þannig er verð á flugi til og 

frá landinu 12,4% lægra á fyrstu 8 mánuðum ársins 

borið saman við sama tímabil í fyrra. Þessi lækkun 

kemur í kjölfar 8,3% lækkunar í fyrra. Samtals hafa 

því flugfargjöld lækkað um 20% á fyrstu 8 

mánuðum ársins borið saman við sömu mánuði árið 

2014. Þessu til samanburðar hækkuðu flugfargjöld 

um 56% milli áranna 2007 og 2009 og samtals um 

117% milli áranna 2007 og 2013.  

 

 

                                                           
1 Tekur mið af spá Alþjóðagjaldeyrissjóðsins um verðbólgu í evrulöndum á þessu ári 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild @landsbankinn.is) 

og byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum 

endurspeglar skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst 

án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög 

hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar 

sjálfstætt af Hagfræðideild Landsbankans og innan Landsbankans eru í gildi reglur um aðskilnað starfssviða sem eru 

aðgengilegar á vef bankans. 


